
Máire Mhicil Tada, deirfiúr an scríbhneora Micheál Breathnach as an Lochán Beag – a bhí pósta le Seáinín Beag
Ó Tuairisg  agus ina hucht a mac Pádraic (Sheáinín Bheag); ansin Seáinín Beag Ó Tuairisg agus a iníon Máire
agus ar dheis tá Síle, máthair Mhicheál Breathnach (Ní Fheinneadha roimh phósadh di),  agus Maidhc Sheáinín
Bhig faoina láimh aici. Tógadh an pictiúr i 1926.

Paidreacha agus Rannta

As oidhreacht paidreacha agus rannta atá bailithe ag an Athair Ó
Flannabhra, chuir Rang na hIdirbhliana i gColáiste Cholm Cille
in Indreabhán féilire deas le chéile do 2006 agus seo a leanas

sampla de chuid acu.
Go raibh fáisceach bharróg Dé ar na guaillí seo,
Go raibh tuirling An Spiorad Naomh ar an gceann seo,
Go raibh comhartha Chríost ar an éadan seo,
Go raibh éisteacht an Spiorad Naomh ins na cluasa seo,
Go raibh cumhracht an Spiorad Naomh ins an tsrón seo,
Go raibh feiscint muintir nimhe ins na súile seo,
Go raibh comhrá muintir nimhe ins na beola seo,
Go raibh obair Eaglaise Dé ins na lámha seo,
Go raibh leas Dé agus na gcomharsana ins na cosa seo,
Go raibh áit ag Dia ins an gcroí seo,
Go mba le Dia, Athair uile, an duine seo.

Déan fómhar buí sa nGaeltacht
Den ithir a spré ár sleacht
Lonnraigh an seod nár léir dúinn
Chun ár gcultúr fhéin a bhaint.
Aibigh dias na Gaeilge
Nó ní bheidh an síol le craith
Do gach duine dá bhfuil dá choisteáil
Go méadaí Dia gach maith.
Oibreoidh muid as lámh a chéile
’S ní bheidh ár saothar gan rath.


